
Ausi conme unicorne sui 

Qui s'ebahit en regardant 

Quand la pucelle va mirant.

Tant est liée de son ennui,

Pasmée chiet en son giron;

Lors l'ocit on en traison.

Et moi ont mort d'autel senblant

Amors et ma dame, por voir;

Mont cuer ont, n'en puis point ravoir.

Dame, quant je devant vos fui

Et je vos vi premierement,

Mes cuers aloit si tresaillant

Qu'il vos remest quant je m'en mui.

Lors fu menes sanz reançon

En la douce chartre en prison,

Dont li piler sont de talent

Et li huis sont de biau veoir

Et li annel de bon espoir.

De la chartre a la clef Amors,

Et si a mis trois portiers:

Biau semblant a non li premiers,

Et biautez ceus en fait seignors;

Dangier a mis a l'huis devant,

Un ort felon, vilain puant,

Qui mult est maus et pautoniers.

Cist troi sont et viste et hardi

Mult ont tost un home saisi.

[...]

Dame, je ne dout mes riens plus

Fors tant que faille a vos amer.

Tant ai apris a endurer

Que je suis vostres tout par us

Et se il vos en pesoit bien,

Ne m'en puis je partir por rien

Que je n'aie le remenbrer

Et que mes cuers ne soit pas ades

En la prison et de moi pres.

Dame, quant je ne sais guiler,

Merciz seroit de saison mes

De soustenir si grevain fes.

